

ՀԻՄՆԱՎՈՐՈՒՄ
«ԳՆՄԱՆ ՊԱՅՄԱՆԱԳՐԵՐԸ ՓՈԽԱԴԱՐՁ ՀԱՄԱՁԱՅՆՈՒԹՅԱՄԲ ԼՈՒԾԵԼՈՒ ԵՎ ՆՈՐ ԳՆՄԱՆ ԳՈՐԾԸՆԹԱՑՆԵՐԻ ՊԱՅՄԱՆՆԵՐԸ ՍԱՀՄԱՆԵԼՈՒ  ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
 


2025 թվականի հունիսի 12-ին ՀՀ վարչապետի 14.05.2025թ․ «Դպրոցաշինության և մանկապարտեզաշինության մշտադիտարկման միջգերատեսչական աշխատանքային խումբ ստեղծելու մասին» N 400-Ա որոշմամբ ստեղծված աշխատանքային խմբի նիստի ժամանակ քննարկվել և հավանության է արժանացել «Գնման պայմանագրերը փոխադարձ համաձայնությամբ լուծելու և նոր գնման գործընթացների պայմանները սահմանելու մասին» ՀՀ կառավարության որոշման նախագծի լրամշակված տարբերակը: 

1. Ընթացիկ իրավիճակը և իրավական ակտի ընդունման անհրաժեշտությունը․ 
«Գնումների մասին» օրենքով նախատեսված ընթացակարգերով կազմակերպված շինարարական ծրագրերի գնման գործընթացների շրջանակում կան հնարավոր դեպքեր, երբ ՀՀ քաղաքաշինության կոմիտեի, Հայաստանի տարածքային զարգացման հիմնադրամի կամ ՀՀ առողջապահական ծրագրերի իրականացման գրասենյակի   (այսուհետ երեքը միասին՝ Պատվիրատու) հետ կապալառուն ունի կնքված շինարարական աշխատանքների կատարման պայմանագրեր, որոնց համակարգման արդյունքում Պատվիրատուի պատասխանատու ստորաբաժանման գնահատմամբ ակնհայտորեն պարզ է դարձել, որ այդ կապալառուն իր առկա կարողություններով, հզորությամբ և ռեսուրսներով չի հասցնում ու չի կարողանում այդ ծավալի աշխատանքները իրականացնել:
Պայմանագրային պարտավորությունների ոչ պատշաճ կատարման պատճառներից է հանդիսանում օրացուցային գրաֆիկից շեղման բազում դեպքերը, երբ օրացուցային գրաֆիկի ժամկետները լրացել են և չկատարված ծավալների նկատմամբ յուրաքանչյուր օրվա համար ներկայումս հաշվարկվում են տույժեր, որոնց գումարը որոշ դեպքերում մոտենում են, իսկ երբեմն՝ գերազանցում ընթացիկ կատարողական ակտի գումարի չափը։ Ավելին, կան դեպքեր, երբ նշված պատճառով պայմանավորված կապալառուն փաստացի իրականացված աշխատանքների համար կատարողական ակտ չի ներկայացնում: 
Իրականացված ուսումնասիրությունները ցույց են տվել, որ կապալառու ընկերությունների նման գործունեության պատճառ է հանդիսանում նաև շինարարական աշխատանքների կատարման ժամկետների ուշացումների և տևականության հետևանքով պայմանագրի ծավալաթերթ-նախահաշվով նախատեսված գների ոչ արդիական լինելը:
Այսպես օրինակ, Քաղաքաշինության կոմիտեում դպրոցաշինության շինարարական աշխատանքների մեկնարկը հիմնականում տրվել է 2020-2021 թվականներին և մեծ մասը դեռևս ավարտված չեն: 2020 թվականին մեկնարկվել են թվով 15, իսկ 2021 թվականին` ևս 8 փոքրաքանակ երեխաներով համալրված հանրակրթական դպրոցների մոդուլային շենքերի կառուցման աշխատանքները: Մանկապարտեզների կառուցումը սկսվել է 2021 թվականի կեսին` Արմավիրի մարզի Արևիկ համայնքում «Մոդուլային» տիպի 144 տեղ հզորությամբ մսուր-մանկապարտեզի կառուցման մեկնարկով, իսկ արդեն 2022-2023 թվականներին ավելացան ևս 16-ը:
Արձանագրվել են մի շարք դեպքեր, երբ կապալառու ընկերությունների կողմից կատարված անորակ աշխատանքները պատվիրատուն բացահայտել է, կապալառուի միջոցներով կատարվել են քանդման և նորի որակյալ կառուցման աշխատանքները, սակայն դրա արդյունքում նույնպես աշխատանքների փաստացի կատարման տևողությունը ձգվել է:
Ժամկետների ուշացումները տեղի են ունեցել ինչպես նշվեց` կապալառու ընկերությունների կողմից աշխատանքների ոչ պատշաճ կազմակերպման հետևանքով, որի համար նրանց նկատմամբ կիրառվել են տույժեր, այնպես էլ` նրանց կամքից անկախ պատճառներով, որոնք են`
1. կառուցվող օբյեկտների նախագծային ոչ ամբողջական լուծումների պատճառով, որոնք շինարարական աշխատանքների իրականացման փուլում ի հայտ են եկել պատվիրատուի, կապալառու կազմակերպության և տեխնիկական հսկողություն իրականացնող կազմակերպության ներկայացուցիչների կողմից իրականացված համատեղ աշխատանքի արդյունքում: Այդ պայմաններում, լրամշակված նախագծա-նախահաշվային փաստաթղթերի ձեռքբերումը, դրանց փորձաքննությունը պահանջել են լրացուցիչ ժամանակ, որի ընթացքում շինարարական աշխատանքներ չեն իրականացվել կամ իրականացվել են դանդաղ տեմպերով,
1. կառուցվող օբյեկտների համար հատկացված տարածքներում շինարարական աշխատանքների ժամանակ ի հայտ եկած նոր ռելյեֆային պայմաններով, ինչպես նաև այլ խնդիրներով պայմանավորված, որոնք հանգեցրել են լրացուցիչ աշխատանքների, ինչի համար պահանջվել է հավելյալ ժամանակ,
1. Մատակարար կազմակերպությունների կողմից (էլեկտրամատակարարում, գազամատակարարում, ջրամատակարարում) իրենց իրավասությունների տիրույթում գտնվող հարցերի շուրջ անհրաժեշտ թույլատվական փաստաթղթերի ուշ տրամադրման, անհրաժեշտ գործողությունների (ենթակառուցվածքների ապամոնտաժում) ուշ կատարման հանգամանքներով, ինչի հետևանքով աշխատանքների կատարումը դարձել է անհնարին,  
1. Ֆորս-մաժորային իրավիճակներով պայմանավորված` 2020-2021 թվականներին հանրապետությունում հայտարարված ռազմական դրությունը, «COVID-19» համաճարակը, հանրապետության ողջ տարածքում ցեմենտի վաճառքի կտրուկ անկման ժամանակավոր դեպքը, 2024 թվականի մայիս ամսին Լոռու և Տավուշի մարզերում տեղացած հորդառատ անձրևները և գետի վարարումը, որոնց ժամանակ և դրանց հետևանքների վերացման ժամանակահատվածում տարբեր ընկերությունների մոտ շինարարական աշխատանքները դադարեցվել կամ տեմպերը զգալիորեն դանդաղել են:
Հաշվի առնելով վերոգրյալը, առանձնացվել է Պայմանագրի ոչ պատշաճ կատարումը գնահատող հետևյալ չափանիշները`
· աշխատանքների կատարման ժամկետների խախտումների արդյունքում տույժերի կիրառումը,
· Պատվիրատուի կողմից կատարողական ակտերը չընդունելը և վերադարձնելը,
· աշխատանքների կատարման դանդաղությունը, որն ակնհայտ է դարձնում սահմանված ժամկետում այն չավարտելը,
· շինարարական հրապարակում Պատվիրատուի փաստացի արձանագրումն առ այն, որ աշխատանքերը կատարվել են ոչ պատշաճ որակի՝ պայմանագրի պահանջներին և շինարարական նորմերին անհամապատասխան կամ թերություններով:
Պատվիրատուն ըստ ընթացակարգի կարող է վերը նշված դեպքերը հաշվի առնելով` պայմանագրային պարտավորությունների չկատարման կամ ոչ պատշաճ կատարման հիմնավորմամբ, միակողմանի լուծել որևէ օբյեկտի մասով պայմանագիրը, սակայն դրանով վտանգի տակ կդրվի շինարարական օբյեկտի ավարտին հասցնելու ողջամիտ հնարավորությունը: Մասնավորապես, հնարավոր դատական գործընթացների շրջանակում առաջացող հանգամանքները կարող են վեր հանել տարիներ տևող պայմանագրերի կառավարման ընթացքում տեղի ունեցած բազմակողմ բացթողումներ, որոնց պայմաններում առանձին պայմանագրեր կարող են վերականգնվել: Սակայն նույնիսկ այդ պայմաններում գործող կապալառուների կարողությունների ուսումնասիրությունը ցույց է տալիս, որ դրանք ի վիճակի չեն լինի և ի վիճակի չեն ավարտին հասցնել նույնիսկ մնացորդային փոքր ծավալները: Նշված պայմաններում դա հանգեցնելու է էական ռիսկերի առաջացմանը, քանի որ տարիիներ տևող շինարարությունը Կառավարության համար առաջացնում է ռիսկեր թե՛ Կառավարության ծրագրի իրագործման, թե՛ սոցիալ-կրթական հարաբերություններում, քանի որ հարյուրավոր երեխաներ զրկված են մնում բավարար և արժանապատիվ պայմաններում իրենց սահմանադրական իրավունքի իրացումից, նշվածը հատկապես ակնառու է դառնում, երբ հարևան բնակավայրում պայմանագրի պատշաճ կառավարման և բարեխիղճ կապալառու կազմակերպության պայմաններում դպրոցի կամ մանկապարտեզի շինարարությունը միջինում տևում է 2 տարի, իսկ քննարկվող դեպքերում միայն խախտված ժամկետները գերազանցում են այդ 2 տարին: Բացի այդ, դատական գործերի  տևողությունը նույնպես որոշակիորեն կխոչընդոտեն այդ օբյեկտների շինարարական աշխատանքների ավարտմանը: Մասնավորապես, դատական բողոքարկման արդյունքում հայցի ապահովում կարող է կիրառվել և մինչև վերջնական դատական ակտի կայացումը կասեցվել շինարարական աշխատանքների ընթացքը: Նույնիսկ հանրային կարևորությունը հիմնավորելով հայցի ապահովումը վերացնելու դեպքում առկա են ռիսկեր, երբ հետագայում դատական ակտով կարող են առաջանալ գումարների փոխհատուցման բյուջետային պարտավորություններ: Նշված խնդիրը լուծելու համար ներկայումս քննարկվում է համապատասխան նոր իրավակարգավորումներ սահմանելու հարցը, ըստ որի դատական գործընթացները չեն կասեցնի շինարարական աշխատանքների իրականացումը:   
Հաշվի առնելով, որ ստեղծված իրավիճակում առաջնային է համարվում պետական կապիտալ շինարարական ծրագրերի հնարավորինս արագ ավարտելուն ուղղված գործուն քայլերի ձեռնարկելը, այս կապակցությամբ խնդիրը աշխատանքային կարգով քննարկվել է տարբեր ձևաչափերով, ՀՀ քաղաքաշինության կոմիտեում հավաքական հանդիպում է կազմակերպվել կապալառուների ներկայացուցիչների հետ և կիրառելի է համարվել ՀՀ կառավարության 2017 թվականի մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի 57.1 կետը։
Այս կապակցությամբ, պետական կապիտալ շինարարական որոշ ծրագրերի ձախողման հնարավոր ռիսկերը մեղմելու նպատակով մշակվել է  ՀՀ կառավարության որոշման սույն նախագիծը:
2. Առաջարկվող կարգավորումների բնույթը        
Հաշվի առնելով վերոգրյալը՝ նախագծով առաջարկվում է պատվիրատուի մոտ կասեցված կամ իրականացման առաջընթաց չունեցող օբյեկտներում շինարարություն իրականացնող Կապալառուին հնարավորություն տալ փոխադարձ համաձայնությամբ լուծել պայմանագրեր՝ պայմանով, որ կիրականացվի վերահաշվարկ, կստուգվեն կատարված աշխատանքների որակը և ծավալները, կապալառուն կներկայացնի որակի ապահովման երաշխիք, Կապալառուին չի թույլատվի պայմանագրերը լուծվելուն հաջորդող երեք տարվա ընթացքում մասնակցել պետական գնման գործընթացներին:
Նախագծով առաջարկվում է նաև լուծված պայմանագրերի մասով մնացորդային ծավալները նոր գնման գործընթացի շրջանակներում մասնակիցներին առաջարկել այդ պահին գործող գներով, ինչպես նաև հաշվի առնելով անավարտ օբյեկտները շարունակելու բիզնես-առաջարկը ընկերությունների համար որոշ չափով անհրապույր լինելու հանգամանքը` մասնակիցներին հնարավորություն տալ ներկայացնել հրավերով հրապարակված գնման գնից մինչև տաս տոկոս ավել չափով գնառաջարկ:
Թիրախային են համարվում հետևյալ օբյեկտները.

	Հ/հ
	Գնման առարկա
	Պայմանագրի համարը
	Կնքման ամիս, ամսաթիվ
	Կապալառու

	1
	ՀՀ Շիրակի մարզի Արթիկ համայնքի «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքներ
	ՀՀՔԿ-ԲՄԱՇՁԲ-23/14
	13.09.2023թ.
	«Գրիգորյան Շին» ՍՊԸ

	2
	ՀՀ Շիրակի մարզի Արթիկ համայնքի Արևշատ բնակավայրիում «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքներ
	ՀՀՔԿ-ԲՄԱՇՁԲ-23/21
	19.10.2023թ.
	

	3
	ՀՀ Արագածոտնի մարզի Լուսակն համայնքի միջնակարգ դպրոցի տիպային (մոդուլային) շենքի կառուցման աշխատանքներ
	ՀՀՔԿ-ԲՄԱՇՁԲ-20/2
	07.08.2020թ.
	

	4
	ՀՀ Արագածոտնի մարզի Գառնահովիտ համայնքի միջնակարգ դպրոցի տիպային (մոդուլային) շենքի կառուցման աշխատանքներ
	ՀՀՔԿ-ԲՄԱՇՁԲ-20/3-3
	18.08.2020թ.
	

	5
	ՀՀ Գեղարքունիքի մարզի գյուղ Աղբերքի Շատջրեքի միջնակարգ դպրոցի տիպային (մոդուլային) շենքի կառուցման աշխատանքներ
	ՀՀՔԿ-ԲՄԱՇՁԲ-20/5-1
	25.08.2020թ.
	

	6
	«Արթուր Ալեքսանյանի անվան հունահռոմեական ըմբշամարտի մանկապատանեկան դպրոց» նոր սպորտային համալիրի կառուցման աշխատանքներ
	ՀՀՔԿ-ՀԲՄԱՇՁԲ-20/3
	29.12.2020թ.
	

	7
	ՀՀ Արագածոտնի մարզի Ծաղկահովիտի առողջության կենտրոնի կառուցման աշխատանքներ
	ՀՀՔԿ-ԲՄԱՇՁԲ-20/7
	21.10.2020թ.
	«ՎԱՆԻ» ՍՊԸ

	8
	ՀՀ Արմավիրի մարզի Արմավիր համայնքի Լենուղի բնակավայրում «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքներ
	ՀՀՔԿ-ԲՄԱՇՁԲ-23/8
	12.07.2023թ.
	

	9
	ՀՀ Լոռու մարզի Սպիտակ համայնքի Գոգարան բնակավայրում «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքներ
	ՀՀՔԿ-ՀԲՄԱՇՁԲ-23/2
	18.09.2023թ.
	

	10
	ՀՀ Շիրակի մարզի գ. Բերդաշենի միջնակարգ դպրոցի տիպային (մոդուլային) շենքի կառուցման աշխատանքներ
	ՀՀՔԿ-ԲՄԱՇՁԲ-20/10-2
	15.09.2020թ.
	

	11
	ՀՀ Սյունիքի մարզի գ.Դարբասի միջնակարգ դպրոցի տիպային (մոդուլային) շենքի կառուցման աշխատանքներ
	ՀՀՔԿ-ԲՄԱՇՁԲ-20/10-2
	15.09.2020թ.
	

	12
	ՀՀ Արմավիր մարզի Մեծամոր համայնքի Գետաշեն բնակավայրում «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքներ
	ՀՀՔԿ-ԲՄԱՇՁԲ-22/13
	13.03.2023թ.
	«ԿԻՐ-ՔԱՐ» ՍՊԸ

	13
	ՀՀ Տավուշի մարզի Այրում համայնքի Բագրատաշեն բնակավայրում «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքներ
	ՀՀՔԿ-ԲՄԱՇՁԲ-23/9
	24.07.2023թ.
	

	14
	ՀՀ Լոռու մարզի Սպիտակ համայնքի Լուսաղբյուր բնակավայրում «Մոդուլային» տիպի 144 տեղ հզորությամբ մսուր-մանկապարտեզի կառուցման աշխատանքներ
	ՀՀՔԿ-ԲՄԱՇՁԲ-23/25
	10.11.2023թ.
	«ԿԻՐ-ՔԱՐ» և «Գևորգյան և Ներսիսյան» ՍՊԸ-ների կոնսորցիում

	15
	ՀՀ Գեղարքունիքի մարզի «Ներքին Գետաշենի թիվ 1 միջնակարգ դպրոց» ՊՈԱԿ-ի նոր մասնաշենքերի կառուցման աշխատանքներ
	ՀՀՔԿ-ԲՄԱՇՁԲ-21/6
	30.09.2021թ.
	«ԱՐՍԵՎ» ՍՊԸ

	16
	ՀՀ Գեղարքունիքի մարզի Լեռնահովիտ գյուղի Վ. Բարեղամյան անվան հիմնական դպրոցի տիպային (մոդուլային) շենքի կառուցման աշխատանքներ
	ՀՀՔԿ-ԲՄԱՇՁԲ-20/9-1
	15.09.2020թ.
	

	17
	ՀՀ կոտայքի մարզի Եղվարդի (Նաիրի) բժշկկական կենտրոնի կառուցման աշխատանքներ
	ՀՀՔԿ-ԲՄԱՇՁԲ-21/11
	28.04.2022թ.
	

	
	
	
	
	

	2. Հայաստանի տարածքային զարգացման հիմնադրամ

	
	
	
	
	

	1
	ՀՀ Շիրակի մարզի Արթիկի թիվ 2 հիմնական դպրոցի կառուցման աշխատանքներ
	A-33SH
	25.09.2021թ.
	«Արհովշին» ՍՊԸ

	2
	ՀՀ Գեղարքունիքի մարզի Ճամբարակ քաղաքի թիվ 1 հիմնական դպրոցի կառուցման աշխատանքներ
	A-24GQ
	09.02.2023թ.
	«Հիդրոէնշին» ՍՊԸ

	3
	Գեղհովիտի թիվ 2 միջնակարգ դպրոցի կառուցման աշխատանքներ
	A-25GQ
	25.12.2020թ.
	«Վարարակն» ՓԲԸ



Նշված պայմանագրերը փոխադարձ համաձայնությամբ լուծելու դեպքում ՀՀ վարչապետի 14/05/2025թ․ «Դպրոցաշինության և մանկապարտեզաշինության մշտադիտարկման միջգերատեսչական աշխատանքային խումբ ստեղծելու մասին» N 400-Ա որոշմամբ ստեղծված աշխատանքային խմբի համաձայնությամբ պատվիրատուների կողմից կնախաձեռնվի մեկ անձից գնման գործընթաց՝ պայմանով, որ շինարարական աշխատանքները առնվազն թվով 4-5 դեպքերում կավարտվեն 2025 թվականին, իսկ մնացած պայմանագրերի 80 տոկոսը 2026 թվականի ամռան ամիսներին: 
[bookmark: _GoBack]
3. Նախագծի մշակման գործընթացում ներգրավված ինստիտուտները և անձինք 
Իրավական ակտի նախագիծը մշակվել է ՀՀ քաղաքաշինության կոմիտեի և Հայաստանի տարածքային զարգացման հիմնադրամի կողմից:
4. Ակնկալվող արդյունքը
Ներկայացված որոշման Նախագծի ընդունման արդյունքում հնարավորություն կստեղծվի մինչև 2026 թվականի տարեվերջ ավարտին հասցնել առաջընթաց չունեցող և նշված որոշման չընդունման պարագայում ավարտվելու հեռանկար չունեցող շինարարական օբյեկտները:  

5. Նախագծի ընդունման առնչությամբ պետական կամ տեղական ինքնակառավարման մարմինների բյուջեներում ծախսերի և եկամուտների ավելացումների կամ նվազեցումների վերաբերյալ 
Նախագիծը 2025 թվականի պետական բյուջեում լրացուցիչ ֆինանսական միջոցների անհրաժեշտություն չի առաջացնում։ 
6. «Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ» 
Նախագիծն  անմիջապես բխում է ՀՀ կառավարության 2021-2026թթ․ ծրագրի «Քաղաքաշինության կոմիտե» բաժնի 18-րդ՝ «Վարչական, առողջապահական, մարզական, մշակութային և հանրակրթական նշանակության օբյեկտների շենքային պայմանների բարելավում» նպատակից։



